
JUDICIAL SYSTEM MONITORING PROGRAMME 
PROGRAMA MONITORIZASAUN SISTEMA JUDISIAL 

 
Komunikadu Imprensa 
05 Marsu  2013 

Tribunál Distritál Díli kondena pena prizaun tinan 3 ba autór krime maus 
tratus ba kónjuje 

 
Iha 4 Marsu 2013 Tribunál Distritál Díli prezide leitura akordu ba krime violénsia doméstika.   
Tribunál kondena arguidu ho pena prizaun tinan 3 maibé suspende ba tinan 4. Krime maus tratus ba 
kónjuje ne’e komete husi arguidu Nelson da Crus Marques hasoru nia fén Natersia Olandina 
Fernandes. Kazu ne’e akontese iha  28 Novembru 2011, iha Delta, Comoro.   

“Krime maus tratus ba kónjuje nu’udar krime ida ne’ebé sériu iha enkuadramentu kriminál Timor 
Leste, tanba ne’e JSMP enkoraja tribunál atu atribui pena ne’ebé equilibru ho krime nia natureza 
no gravidade, selae difisil ba ita atu haree diferensia entre ofensa ba integridade fizika simples no 
maus-tratatus hanesan krime ne’ebé sériu iha Kodigu Penal aplikavel, ” dehan Diretór Ezekutivu 
JSMP Luis de Oliveira Sampaio. 
 
Ministériu Públiku akuza katak  arguidu halo ofensa tuku dala barak iha parte oin no ulun, uza 
kapasete baku lezada nia ulun to’o kapasete rahun. Arguidu mos dudu monu lezada ba baleta kuak 
no sama tan lezada. Momentu ne’e kedas lezada desmaia. Aktu ne’e rezulta lezada sofre ulun bubu 
no ran sai husi inus.  Ministériu Públiku mos akuza katak antes ne’e arguidu sempre halo ofensa 
hasoru lezada.  

Bazeia ba faktus provadu hirak ne’ebé produs iha audiénsia, tribunál konklui katak arguidu nia 
hahalok prienxe rekizitus tuir artigu 154 Kódigu Penál kona-ba maus tratus ba kónjuje konjugadu 
ho artigu 3  alineia (a) no 35 (a) Lei kontra Violénsia Doméstika.   
 
Tanba ne’e, tribunál kondena arguidu ho pena prizaun tinan 3 no suspende fali ba tinan 4. Aleinde 
ne’e arguidu mos tenki selu indemnizasaun ba lezada hamutuk US$200,00. 
 
Kazu ne’e rejista iha tribunál ho Nú. 430/C.Ord/2012/TDDIL. Lee akordaun ne’e husi juis 
reprezenta  Dr. Antonio Gonsalves. Ministériu Públiku reprezenta husi Dr. Hipolitu Santa no 
arguidu rasik hetan defeza husi Dra. Marsia Sarmento husi Eskritóriu Defensória Públika. 

